
�� Ömrünü kimya elminin inkişafına və kimyaçıların yeni 
nəslinin yetişməsinə  həsr etmiş akademik Rəfiqə Əliyevanın 
anadan olmasından 86 il ötür. Görkəmli alimin xatirəsi və  
xidmətləri bu gün ehtiramla anılır. Onun ömrünün təxminən  
70 ili Bakı Dövlət Universiteti ilə bağlı olub. Yetirmələri arasında 
20-dən çox elmlər namizədi və elmlər doktoru var. 

AZƏRTAC Rəfiqə Əliyevanın 
keçdiyi mənalı həyat yolu, 
Azərbaycan kimya elminə gətirdiyi 
yeniliklər və zəngin pedaqoji 
fəaliyyəti barədə BDU-nun rekto-
ru, akademik Abel Məhərrəmovun 
məqaləsini təqdim edir.

Akademik Rəfiqə Əliyeva bütün 
ömrünü, qüvvə, bilik və bacarığı-
nı kimya elminin inkişafına və bu 
sahədə yüksək ixtisaslı kadrların 
hazırlanmasına həsr etmiş görkəmli 
alimdir. Yarım əsrdən artıq peda-
qoji fəaliyyətlə məşğul olan alimin 
yetirmələri Azərbaycanda, həmçinin 
dünyanın bir çox ölkələrində fəaliyyət 
göstərərək əldə etdikləri bilikləri 
bəşəriyyətin tərəqqisinə sərf ediblər. 
Rəfiqə Əliyevanın araşdırmaları 
kimyanın vacib istiqamətlərindən 
olan analitik reaksiyaları xarakterizə 
edən parametrlərlə kompleks 
birləşmələrin quruluşu arasındakı 
asılılığın müəyyən edilməsinə həsr 
olunub. Rəfiqə xanımın ətraf mühitin 
mühafizəsi ilə bilavasitə bağlı olan 
bir sıra tədqiqatları, eyni zamanda, 
üzvi reaktivlərin köməyi ilə me-
talların təyini və onların ayrılması 
metodikasının işlənib hazırlanmasına 
yönəlmişdi. Bu tədqiqatları inkişaf 
etdirmək üçün universitetdə böyük 
əzmkarlıqla və gərgin zəhmət hesa-
bına yeni və müasir bir elm mərkəzi 
- Ekoloji kimya və ətraf mühitin 
mühafizəsi Elmi-tədqiqat labora-
toriyasını yaratdı. Buraya istedadlı 
və bacarıqlı gəncləri yığaraq onlara 
böyük qayğı göstərdi, elmi rəhbərliyi 
ilə laboratoriyanı ekoloji tədqiqatlar 
baxımından ölkədə ən qabaqcıl elm 
mərkəzinə çevirə bildi. Beləliklə, eko-
logiyanın aktual problemlərinə dair 
işləri ilə ölkəmizin davamlı inkişafı-
nın təmin olunmasına öz töhfələrini 
verdi. 450-dən çox elmi əsərin, 25 
dərslik və dərs vəsaitinin, 20 paten-
tin müəllifi olan akademik Rəfiqə 
Əliyeva bir sıra nüfuzlu elmi qurum-
ların və cəmiyyətlərin üzvü idi. Onun 
rəhbərliyi altında 20-dən çox fəlsəfə 
doktoru və elmlər doktoru yetişib.

Respublikanın tanınmış kim-
yaçı alimi, Əməkdar elm xadimi, 
Azərbaycan Milli Elmlər Akademi-
yasının həqiqi üzvü, kimya elmləri 
doktoru Rəfiqə Əlirza qızı Əliyeva 
1932-ci il sentyabrın 20-də Naxçıvan 
şəhərində anadan olub. Orta məktəbi 
bitirdikdən sonra ali təhsilini 1951–
1956-cı illərdə Azərbaycan Dövlət 
Universitetinin (indiki Bakı Dövlət 
Universiteti) kimya fakültəsində 
alıb. Əmək fəaliyyətinə 1956–1960-
cı illərdə Azərbaycan Milli Elmlər 
Akademiyasının Qeyri-üzvi və Fiziki 
Kimya İnstitutunda (indiki akademik 
M.Nağıyev adına Kataliz və Qeyri-
üzvi Kimya İnstitutu) kiçik elmi işçi 
vəzifəsində başlayıb. 1960-cı ildə 
ADU-nun analitik kimya kafedrasın-
da analitik kimya ixtisası üzrə aspi-
ranturaya qəbul olub. 1964-cü ildən 
ömrünün sonuna qədər universitetin 
analitik kimya kafedrasında işləyib və 
assistent, baş müəllim, dosent, profes-
sor vəzifəsinə qədər yüksəlib. 1970-ci 
ildə analitik kimya ixtisası üzrə 
“Germaniumun bəzi üzvi reagentlərlə 
əmələ gətirdiyi birləşmələrin 

spektrofotometrik tədqiqi və onun 
fotometrik metodla təyini” möv-
zusunda namizədlik dissertasiyası, 
1999-cu ildə isə kimya elmləri 
doktoru elmi dərəcəsini almaq üçün 
“d-, f- elementləri və germaniumun 
tərkibində N-, S-, O- olan liqandlar-
la müxtəlifliqandlı kompleksləri və 

onların analitik tətbiqi” mövzusunda 
doktorluq dissertasiyasını müdafiə 
edib. 1999-cu ildə analitik kimya 
ixtisası üzrə professor elmi adını alıb 
və analitik kimya kafedrasının profes-
soru vəzifəsində çalışıb. 2001-ci ildən 
ömrünün sonunadək BDU-da onun 
təşəbbüsü ilə yaradılmış “Ekoloji 
kimya və ətraf mühitin mühafizəsi” 
elmi-tədqiqat laboratoriyasının mü-
diri vəzifəsində işləyib. 2007-ci ildə 
Azərbaycan Milli Elmlər Akademi-
yasının müxbir üzvü, 2014-cü ildə 
isə həqiqi üzvü seçilib. Azərbaycanda 
analitik kimya ixtisası üzrə ilk qadın 
akademikdir. 

Akademik Rəfiqə Əliyeva keçid 
və nadir torpaq elementlərinin foto-
metrik təyini və qatılaşdırma meto-
dikalarının öyrənilməsi sahəsində 
tədqiqatlar aparıb, germaniumun 
fotometrik təyini üçün yüksək 
analitik xarakteristikaları ilə seçilən 
metodika təklif edib. Bu metodika 
mürəkkəb tərkibli nümunələrdə 
germaniumu təyin etmək üçün tətbiq 
olunub. Onun rəhbərliyi ilə piroqal-
lol, tiofen və asetilaseton əsasında 
sintez edilmiş üzvi birləşmələrlə 

Cu(II), Ni(II), Fe(III), Al(III), Sn(IV), 
Ge(IV), Ti(IV), Zr(IV), Th(IV), 
U(VI), Mo(VI), W(VI) ionlarının 
təyini üçün fotometrik təyinat me-
todikaları işlənib hazırlanıb. Həmin 
elementlərin təyini üçün təklif olunan 
fotometrik metodikaların yüksək 
analitik göstəricilərə malik olduğu 
müəyyən edilib. İşlənmiş metodikalar 
həmin elementlərin təbii və sənaye 
obyektlərdə təyini üçün tətbiq olunub. 
Piroqallol əsaslı azobirləşmələrlə bir 
çox metal ionlarının əmələ gətirdiyi 
bərk halda kompleks birləşmələr 
sintez edilib, müxtəlif fiziki-kimyəvi 
analiz metodları ilə onların quruluşu 

və xassələri öyrənilib. 
Rəfiqə xanım Əliyeva 

tərəfindən β-diketonlar əsasında 
azobirləşmələrin ilk dəfə olaraq 
qeyri-üzvi ionların fotometrik təyini 
üçün reagent kimi tətbiq edilməsi 
təklif olunub. Onun rəhbərliyi altında 
sintez edilmiş üzvi reagentlərin 
kvantkimyəvi hesablamalara görə 
elektron sıxlıqları hesablanıb. Alınmış 
nəticələrə əsasən bu reagentlərin 
bir-birinə nəzərən nə dərəcədə 
analitik effekt verməsi qabaqcadan 
proqnozlaşdırılıb. Rentgen quru-
luş analiz metodu ilə reagentlərin 
çoxunun quruluşu müəyyənləşdirilib. 
İlk dəfə olaraq Cu(II), Co(II), 
Ni(II), U(VI) ionları ilə b-diketon 
əsaslı azobirləşmələrlə binar və 
müxtəlifliqandlı komplekslərin 20-
dən çox monokristalı yetişdirilib. 
Sintez olunmuş kompleks birləşmələr 
rentgen quruluş analizi metodu ilə 
tədqiq edilib.

Görkəmli alim tərəfindən qarı-
şıqliqandlı kompleks birləşmələrin 
tədqiqi sahəsində də ətraflı tədqiqatlar 
aparılıb. O, ilk dəfə olaraq liqand-li-
qand qarşılıqlı təsirini müxtəlif fiziki-

kimyəvi metodlarla öyrənməklə qa-
rışıqliqandlı kompleks birləşmələrin 
alınmasında üçüncü komponentin 
seçilmə prinsipi haqqında müəyyən 
fikirlər irəli sürüb. Təcrübi faktların 
təhlilinə əsasən müəyyən edib ki, qa-
rışıqliqandlı kompleks birləşmələrin 
alınmasında binar sistemə əlavə 
edilən üçüncü komponent metala 
koordinasiya edərsə, onda kompleks 
birləşmələrin davamlılığı artır, bu 
isə seçiciliyin artmasına səbəb olur. 
Əgər üçüncü komponent liqandla 
qarşılıqlı təsirdə olarsa, onda çox vaxt 
kompleksəmələgəlmə reaksiyalarının 
həssaslığı artır. Bu sahədə akademik 

Rəfiqə Əliyevanın apardığı elmi 
tədqiqatlar çoxillik təcrübəyə malik, 
tanınmış alimlərin diqqətini cəlb edib.

Akademik Rəfiqə Əliyeva Cu(II), 
Cd(II), Pb(II), Zn(II), Fe(III), Ni(II), 
Co(II), Th(IV), U(VI) və Pd(II) ionla-
rının sintetik sorbentlərlə qatılaşdırıl-
ma metodlarını da tədqiq edib. Onun 
rəhbərliyi ilə polibutadien və malein 
anhidridi-stirol sopolimerləri əsasında 
xelatəmələgətirici polimer sorbentlər 
sintez olunub. Fiziki-kimyəvi 
metodlar vasitəsi ilə sintez olunmuş 
sorbentlərin tərkibi, quruluşu və 
fiziki-kimyəvi xarakteristikaları təyin 
edilib. Polibutadien və malein anhid-
ridi-stirol sopolimerləri əsasında olan 
sorbentlərin sorbsiya xassələrinin 
ədəbiyyatdan məlum olan sorbentlərin 
xassələri ilə müqayisəsi göstərib 
ki, sintez olunmuş sorbentlər daha 
yüksək sorbsiya tutumuna və üstün 
kinetik xassələrə malikdir. Yuxarıda 
adı çəkilən metal ionlarının polimer 
sorbentlərdən sorbsiya və desorbsiya-
sının optimal şəraiti müəyyən edilib. 
Potensiometrik titrləmə metodu 
vasitəsi ilə bəzi ağır metal ionlarının 
alınmış sorbentlərlə komplekslərinin 

davamlılıq sabitləri təyin olunub və 
sorbentlərin metalların ayrılması 
üçün effektivliyi proqnozlaşdırılıb. 
Onun rəhbərliyi ilə həmin ionların 
neftayırma zavodlarından alınan 
çirkab sularında, neft şlamında, neft 
çıxarılan zaman alınan suda, dəniz 
suyunda effektiv atom-absorbsion və 
sorbsion-fotometrik təyinat metodika-
ları hazırlanıb. İlk dəfə olaraq Cd(II) 
və Pb(II)-nun qaraciyər, böyrək, mədə 
və bağırsaq tutumunda təyini metodi-
kaları işlənib hazırlanıb. 

Onun rəhbərliyi ilə Moskva 
Dövlət Universitetinin Analitik kimya 
kafedrasının əməkdaşları tərəfindən 

nəşr olunmuş “Analitik kimyanın 
əsasları” (iki cilddə) və “Analitik 
kimyadan məsələ və suallar” kitabları 
Azərbaycan dilinə tərcümə edilib. 
Bu kitablar Azərbaycanın ali təhsil 
müəssisələrinin müəllim, elmi işçi və 
doktorantların inkişafında mühüm rol 
oynayıb.

Akademik Rəfiqə Əliyeva 
“Ekoloji kimya və ətraf mühitin 
mühafizəsi” elmi-tədqiqat laborato-
riyasında Azərbaycan Respublikası 
Dövlət Neft Şirkətinin tabeçiliyində 
olan müəssisələrlə elmi-texniki 
təsərrüfat müqaviləli işlər yerinə 
yetirilməsinə rəhbərlik edib. Bu  işlər 
nəticəsində Bakı Dövlət Universi-
teti böyük miqdarda mənfəət gö-
türüb. Təsərrüfat müqavilələrinin 
nəticələrinə əsasən ətraf mühitin 
çirklənməsi qiymətləndirilib, zərərli 
və ağır metalların qatılaşdırılaraq 
ayrılmasının yeni, ucuz və iqtisadi 
cəhətdən əlverişli metodikaları işlənib 
hazırlanıb.

ABŞ, Türkiyə, Rusiya, Yaponiya, 
Avstraliya və digər ölkələrdə keçirilən 
beynəlxalq simpozium və konfrans-
ların iştirakçısı olan Rəfiqə xanım 

Əliyeva Bakı Dövlət Universiteti 
nəzdində fəaliyyət göstərən D 02.011 
şifrli Dissertasiya müdafiə Şurasının 
sədr müavini, Bakı Dövlət Univer-
sitetinin və kimya fakültəsinin Elmi 
Şuralarının üzvü olub.

Rəfiqə xanım tələbəlik illəri 
də daxil olmaqla ömrünün 70 ilə 
yaxın bir dövrünü bu universitetə 
həsr edib. O, həyatının ən ağır 
dövrlərində - ötən əsrin 80-ci illərinin 
sonu, 90-cı illərinin əvvəllərində 
məlum səbəblərlə bağlı qaragüruh 
qüvvələrin göstərdiyi təzyiqlərə, 
belə demək mümkünsə, repressi-
yalara ləyaqətlə sinə gərdi. Onu 

universitetdən çıxarmaq istəyən qara 
qüvvələrlə necə mübarizə apardığını 
yaxşı xatırlayıram. Mən o vaxtlar 
Kimya fakültəsinin dekanı idim. 
Yadımdadır ki, biz bəzən saatlarla 
əsassız yerə yaradılan komissiyalara, 
cürbəcür sorğu-suallara cavab verməli 
olurduq. İşdən sonrakı vaxtlarda mən 
onun otağına gedib vəziyyəti birgə 
müzakirə edir, çıxış yolları axtarır-
dıq. Mən o vaxtlar onun dəyanətinə, 
iradəsinə, dərin məntiqinə, parlaq 
zəkasına heyrət edirdim. 

Akademik Rəfiqə Əliyeva 
böyük bir nəslin ən parlaq 
nümayəndələrindən biri idi. 
Həmin nəsil Azərbaycan tarixində 
dövlətçiliyimizin təməlini qoymuş, 
onu dünyanın müasir dövlətləri sırası-
na çıxarmışdır. Bu nəslin qurub-yarat-
maq, xeyirxahlıq etmək kimi ən gözəl 
keyfiyyətlərini özündə birləşdirən, 
daxilən təvazökar, zəngin mənəvi 
keyfiyyətlərə malik olan Rəfiqə 
Əliyeva tələbələrin böyük himayədarı 
idi. Bəzən kasıb bir tələbənin qo-
lundan tutub mənim otağıma gətirir, 
onun rastlaşdığı problemlərin həll 
olunmasını istəyirdi. Həmin tələbəyə 
maddi yardım göstərir, ev şəraiti ilə 
maraqlanır, qısası, onu ana qayğısı 
ilə əhatə edirdi. Tanımadığı, hansı ra-
yondan olduğunu bilmədiyi tələbəyə 
əlindən gələn köməyi əsirgəmirdi. 
Adi bir qızcığazın dərdini başa düşən, 
ona kömək edən Rəfiqə xanım öz 
problemlərini heç vaxt qabartmazdı. 
Şəxsi işləri ilə bağlı heç kəsi narahat 
etmək istəmirdi. 

Təvazökarlığından irəli gələn 
mənəvi böyüklüyündən yubileylərini 
də keçirməyə icazə vermirdi. Yadım-
dadır, 2002-ci ildə 70 yaşı tamam 
olurdu, nə qədər xahiş etdim ki, gəlin 
yubileyinizi qeyd edək, razılaşmadı. 
Dedi ki, ölkəmizin bu qədər proble-
mi, qaçqını, köçkünü, kasıb tələbəsi  
var, mənə yubiley keçirmək yaraş-
maz. 75 illik, 80 illik yubileylərində 
də razılaşmadı. Özü ilə bağlı digər 
məsələlərdə də yanaşması belə idi - 

istər dövlət təltifləri olsun, istər digər 
fəxri titullar. 

Rəfiqə xanımın elm və təhsildən, 
kimya elminin inkişafından başqa 
bir istəyi yox idi. Mənimlə birgə bir 
neçə kitabın həmmüəllifidir. Yaxşı 
xatırlayıram, həmin kitabların ərsəyə 
gəlməsi üçün nə qədər ürəkdən çalı-
şırdı, onların üzərində necə həvəslə 
və yaradıcılıqla işləyirdi, kitab çap 
olunanda isə necə fərəhlənirdi. 
Universitetdə böyük əzmkarlıqla 
və gərgin zəhmət hesabına  yeni  və 
müasir bir laboratoriya - Ekoloji 
kimya və ətraf mühitin mühafizəsi 
laboratoriyası yaratdı. Bu laboratori-
yanı ekoloji tədqiqatlar baxımından 
ölkədə ən qabaqcıl elm mərkəzinə 
çevirdi. Ora istedadlı və bacarıqlı 
gəncləri yığdı, onlara ana qayğısı 
göstərdi, elmi rəhbərlik etdi. Neçə-
neçə alim yetişdirdi. Uzun illər 
Kimya üzrə müdafiə Şurasının sədr 
müavini kimi məhsuldar fəaliyyət 
göstərdi. Məhz bu qayğıkeşliyinin, 
zəhmətsevərliyinin, elm və təhsil 
yolunda fədakarlığının nəticəsidir 
ki, bu günlərdə - sentyabrın 6-da 
“Azərbaycanım” Beynəlxalq Jurna-
lının Redaksiya Şurası Azərbaycanın 
tanınmış ictimai xadimi, kimya 
elmləri doktoru, Azərbaycan Mil-
li Elmlər Akademiyasının həqiqi 
üzvü, “Şöhrət” ordeni laureatı, 
Əməkdar elm xadimi, akademik 
Rəfiqə Əlirza qızı Əliyevanın 
adının əbədiləşdirilməsi məqsədi 
ilə “Akademik Rəfiqə Əliyeva 
adına Qızıl Orden” təsis edib. Belə 
hadisələr bizi çox fərəhləndirir. 
Çünki vəfatından sonra da insanlar 
tərəfindən dəyərləndirilmək, tələbələri 
tərəfindən sevilmək hər adama 
qismət olan xoşbəxtlik deyil. Rəfiqə 
xanıma həyatda qazandığı səmimi 
hörməti hələ də dəyərləndirirlər, 
onun böyük xidmətlərini xatırlayır-
lar, qiymət verirlərsə, bu o deməkdir 
ki, akademik Rəfiqə xanım Əliyeva 
əbədiyaşarlıq statusu qazanmış insan-
lardandır. 

Görkəmli alimin elmi-pe-
daqoji fəaliyyəti Azərbaycan 
dövləti tərəfindən də layiqincə 
qiymətləndirilib. Azərbaycan Pre-
zidentinin sərəncamı ilə o, 2000-ci 
ildə “Əməkdar elm xadimi” fəxri adı, 
2009-cu ildə “Şöhrət” ordeni ilə təltif 
edilib. O, akademik Y.Məmmədəliyev 
adına mükafatın laureatıdır. 2000-ci 
ildə akademik Rəfiqə Əliyeva Nyu-
York Elmlər Akademiyasının həqiqi 
üzvü, 2001-ci ildə Amerika Biblioqra-
fiya İnstitutu tərəfindən “2001-ci ilin 
adamı” və “2001-ci ilin işgüzar qadı-
nı” seçilib, 2003-2004-cü tədris ilində 
Azərbaycan Respublikası Təhsil 
Nazirliyinin fəxri fərmanı ilə təltif 
olunub. 2005-ci ildə Bakı Dövlət Uni-
versitetinin təsis etdiyi “İlin alimi” 
fəxri adına, “Ekologiya” və “Ümumi 
ekologiya” adlı dərs vəsaitləri isə 
Azərbaycan Respublikası Təhsil 
Nazirliyinin təsis etdiyi Həsən Əliyev 
adına mükafata layiq görülüb, “Sevil” 
qadınlar cəmiyyətinin fəxri sədri 
olub. 

Həyatının mənasını elmə, vətənə 
xidmət etməkdə görən, kimyaçıların 
yeni nəslinin yetişməsində əvəzsiz 
rolu olan Rəfiqə Əliyevanın əziz 
xatirəsi həmkarlarının və tələbələrinin 
qəlbində həmişə yaşayacaqdır.

Abel MƏHƏRRƏMOV  
BDU-nun rektoru, akademik

Ömrünü kimya elminin inkişafına 
həsr etmiş görkəmli alim 

Tanınmış pedaqoq, kimya elmləri doktoru, akademik 
Rəfiqə Əliyevanın anadan olmasından 86 il ötür

Aşura gününün mahiyyətini 
 təhrif etmək günahdır 

�� Müsəlmanların Hicri-qəməri təqvimi ilə Məhərrəm 
ayının 10-u  Aşura günüdür. Çünki hicrətin 61-ci ilinin bu 
günündə İslam Peyğəmbəri Həzrəti Muhəmmədin (s.) əziz 
nəvəsi və Əhli Beytin (ə.) nümayəndəsi İmam Hüseyn (ə.), eləcə 
də bir qrup tərəfdarı İraqın Kərbəla çölündə şəhadətə yetişdi. 

Məlum olduğu kimi, bəşəriyyət 
tarixində mübarizələrin bir qismi siya-
si əhəmiyyət daşımaqla insan oğlunun 
xoşbəxtliyinə deyil, hansısa qrupun 
mənafe və məqsədlərinə xidmət etmiş-
dir. Lakin onların içərisində yüksək 
amallar uğrunda olanlar da az deyildir. 
İmam Hüseynin (ə) dövrünün zalım 
və sitəmkar rejiminə qarşı apardı-
ğı mübarizə də  belə ülvi amallara  
xidmət edir. Bəs bu mübarizənin 
mahiyyəti və amalı nə idi? 

İmam Hüseynin (ə.) dövründə 
əməvilərin zülm və istibdadı, özba-
şınalıq və cəhaləti ən yüksək həddə 
çatmışdı. Belə bir halda elə bir şəxsə 
ehtiyac duyulurdu ki, o, İlahi vəhyin 
əsasında tərbiyə olunsun, bütün əxlaqi 
keyfiyyətləri özündə birləşdirsin və 
Adəm övladı üçün ali dəyər sayılan 
azadlıq uğrunda mübarizə apar-
sın. İmam Hüseyn (ə) də bu ülvi 
keyfiyyətləri özündə cəm edərək 
haqq, həqiqət və azadlıq uğrunda 
mübarizəyə başladı, sonda isə, İlahi 
rəhmət olan şəhadətə yetişdi. Lakin 
İmam Hüseynin (ə.) bu mübarək 
şəhadəti onun müqəddəs amallarını 
yaşatdı. Bu amallar bu gün də yaşayır 
və qiyamətədək yaşayacaqdır. 

Həzrət Peyğəmbərin (s.) 
vəfatından sonra onun qurduğu 
İslam xilafəti xüləfai-raşididən sonra 
yavaş-yavaş feodal münasibətləri 
sisteminə və quruluşuna çevrilməyə 
başladı. Zahirən İslam xilafəti olsa 

da, əslində, cahiliyyə təəssübkeşliyinə 
qapanan Əməvilər dövləti yeni dini 
parçalamış, onun sosial-siyasi norma 
və prinsiplərini olduqca zəiflətmişdi. 
Belə olan təqdirdə, xüsusilə də yeni 
qurulmuş müsəlman cəmiyyətinin 
Cahiliyyə  dövrünə qaytarılmasına 
cəhd edildiyi bir vaxtda nə etmək 
lazım idi? Bu sualın cavabı aydındır: 
zülm və istibdada qarşı mübarizə apar-
maq. Artıq mübarizə üçün şərait ya-
ranmışdı və onu həyata keçirə biləcək 
şəxs İmam Hüseyn (ə.) idi. İmam (ə.) 
bəşəriyyət tarixində misli görünməmiş 
və bütün insanlığa örnək olacaq bir 
mübarizə apardı ki, o, dünya tarixinə 
Aşura mübarizəsi kimi daxil oldu. 

“Mən ölümü səadətdən, zalımlarla 
yaşamağı isə, zəlillikdən başqa bir şey 
bilmirəm”. -- İmam  Hüseynin (ə.) bu 
qiymətli kəlamı Aşura mübarizəsinin 

mahiyyətini tam şəkildə göstərdi, 
həmçinin dünyanın azadlıqsevər 
insanlarına öyrətdi ki, sosial, mil-
li və mənəvi zülmə qarşı müxalif 
olmaq dünya və Axirətin ən böyük 
xoşbəxtliydir. 

İmam Hüseynin (ə.) Aşura 
mübarizəsi müsəlmanlar üçün təkcə 
bayraq deyildi, eyni zamanda, ixtilafa 
düşmüş müsəlman icmasının haqq işi  
olduğunu sübut etmək üçün də zəruri 
idi. Belə ki, Aşura qiyamının müsbət 
nəticələri böyük əks-səda doğurdu. 
Xəlifə Yeziddən sonra hakimiyyətə  
gələn oğlu Müaviyə əl-Əsğər minbərə 
çıxıb Peyğəmbərə (s) və Əhli-Beytə 
(ə) salam göndərəndən sonra öz 
ata-babasının nahaq, zülm və sitəmlə 
məşğul olduqlarını dilə gətirdi və 
hakimiyyətdən öz xoşu ilə əl çəkdi. 

İmam Hüseynin (ə.) Aşura 
mübarizəsi zülm və istibdada, cəhalət 
və mənəviyyatsızlığa qarşı olduğun-
dan tezliklə bu mübarizə ümumxalq 
hərəkatına çevrildi. Hadisələrin sonra-
kı inkişafı onu göstərdi ki, İmam (ə.) 
bu mübarizədən qalib çıxdı. 

Göründüyü kimi, Aşura haqq, 
ədalət mübarizəsi idi. Xalqımız Aşura 
mərasimini  həmişə   qanunlarımız 
çərçivəsində keçirir  və öz tolerant 
ənənələrinə sadiqliyini qoruyub saxla-
yır. Güman edirəm ki, bu dəfə də  belə 
olacaq, İmam  Hüseyn (ə.) əzadarları  
Qafqaz Müsəlmanları İdarəsi Qazilər  
Şurasının 4 sentyabr  tarixli  fətvasına  
uyğun şəkildə Aşura tədbirlərini 
yerinə yetirəcəklər.   

Bəhcət ƏFƏNDİYEV,  
Sumqayıt şəhər 

 İslam Məscidinin imamı 

Bu gün Aşuradır 
Əzadarlıq mərasimlərində dinimizin  

müəyyən etdiyi meyarlara riayət olunmalıdır
�� Bu gün -- sentyabrın 20-si Məhərrəm ayının 

onuncu günü --  Aşura günüdür. Bu gün bir çox müsəlman 
ölkələrində olduğu kimi, Azərbaycanda da dini mərasim 
kimi geniş qeyd edilir. 

Xatırladaq ki, həmin gün 
Məhəmməd peyğəmbərin (s) 
nəvəsi imam Hüseyn (ə), onun 
ailə üzvləri və tərəfdarları Hicri-
qəməri təqvimi ilə 61-ci ildə 
Kərbəlada şəhid ediliblər. Qafqaz 
Müsəlmanları İdarəsinin Qazılar 
Şurası, hər il olduğu kimi, bu il də 
Məhərrəm ayının başlanması ilə 
əlaqədar fətva verib və burada qeyd 
edilir ki, Məhərrəmlik mərasimləri 
İmam Hüseynin (ə) şəninə uyğun 
və amallarına yaraşan tərzdə qeyd 
edilməlidir. Təziyə məclisləri 
məscidlərdə, ibadət ocaqlarında və 
onlara aid ərazilərdə təşkil olun-
malı, ictimai asayişə maneçilik 
törədilməməlidir. Dini mərasim 
və ayinlər yalnız QMİ-nin rəsmi 
şəkildə təyin etdiyi din xadimləri 
tərəfindən idarə edilməlidir.

İbadət məkanlarından kənar 
ərazilərdə kütləvi yürüşlərə çıx-
maq, özünə və ətrafdakılara 
xəsarət yetirə biləcək alətləri, 
başqa ölkələrin bayraq və digər 
dövlət rəmzlərini mərasimlərə 
gətirmək yolverilməzdir. Əzadarlıq 
mərasimlərində dinimizin müəyyən 

etdiyi meyarlara riayət olunmalı-
dır. Soyunmaq, zəncir vurmaqla 
bədənə xəsarət yetirmək və baş 
yarmaqla qan çıxarmaq İslam 
qanunlarına ziddir və İmamın, 
Kərbəla şəhidlərinin xatirəsinə 
hörmətsizlikdir. Bundan əlavə, 
təziyə məclislərində uşaqların iştira-
kı qeyri-məqbuldur.

Hər il olduğu kimi, bu il də 
Aşura günündə Səhiyyə Nazir-
liyinin və Qafqaz Müsəlmanları 
İdarəsinin birgə təşkilatçılığı 
ilə könüllü qanvermə aksiyaları 
keçiriləcək. Bu tədbirlərin 24 rayon-
da (28 yerdə) keçirilməsi nəzərdə 
tutulur. Qanvermə aksiyalarının 
iyirmisi məscidlərdə, səkkizi isə 
Mərkəzi Xəstəxanada baş tutacaq. 
Saat 9-da başlanacaq aksiyada top-
lanacaq qan və qandan hazırlanan 
preparatlardan hemofiliyalı və ta-
lassemiyalı, həmçinin qana ehtiyacı 
olan bütün xəstələrin müalicəsində 
istifadə olunacaq.

Xatırladaq ki, Aşura günündən 
əvvəl də qanvermə aksiyasın-
da iştirak etmiş təşkilatlar olub. 
Azərbaycan İlahiyyat İnstitutu (Aİİ) 

bu aksiyanı bir neçə gün əvvəl keçi-
rib. Aksiyada bu ali təhsil ocağının 
əməkdaşları iştirak ediblər. Əldə 
olunan qanın hemofiliyalı xəstələrin 
müalicəsinə sərf ediləcəyi bildirilib.

Aşura günü qanvermə aksiya-
larının təşkil olunması Azərbaycan 
ictimaiyyətinin dini ənənələrə, 
xüsusən də Kərbəla hadisəsinin 
qeyd edilməsinə daha bir humanist 
töhfəsidir. Çox istərdik ki, dün-
yanın digər müsəlman ölkələri də 
Azərbaycandakı humanist ənənəni 
davam etdirərək Məhərrəmlik 
mərasimlərini İslamın və Kərbəla 
şəhidlərinin şəninə uyğun şəkildə 
qeyd edələr.

Fəaliyyətində Azərbaycan xal-
qının tarixi ənənələrinə söykənən və 
dövlət siyasətinin məntiqi nəticəsi 
olan yüksək dini-mənəvi mühitin 
qorunub saxlanmasını və inkişafını 
əsas məqsəd hesab edən Aİİ bundan 
sonra da hər il Aşura mərasimi 
ilə əlaqədar qanvermə aksiyaları 
keçirməyi planlaşdırır. Bundan 
əlavə, institutda Azərbaycan 
cəmiyyətini düşündürən və nara-
hat edən mövzularla bağlı silsilə 
maarifləndirmə tədbirləri, o 
cümlədən Kərbəla hadisələrinə həsr 
olunmuş tədbirlər təşkil edilir. Sent-
yabrın 19-da institutun təşkilatçılığı 
ilə “Kərbəla hadisəsinə tarixi, sosio-
psixoloji və ədəbi baxış” mövzu-

sunda tədbir keçirilib.
Əlbəttə, hamı istəyir ki, tarixi 

qətl hadisəsi ilə əlaqədar mərasimlər 
dinclik və əmin-amanlıq şəraitində 
keçsin, insanlar üçün heç bir təhlükə 
baş verməsin. O da təbiidir ki, bu 
gün məscid və ziyarətgahlara insan 
axını kütləvi hal alacaq və hər bir 
vətəndaşın təhlükəsizliyinin qo-
runması vacib qayğıya çevriləcək. 
İnsanlarımız milli-mənəvi, dini 
dəyərlərimizə böyük önəm verir, 
dini mərasimlərin icrasında yaxından 
iştirak edirlər. Bu zaman dövlətimizin 
də borcudur ki, onların ibadətinin 
uğurla və təhlükəsiz şəkildə başa 
çatmasını təmin etsin.Bu məsələlərlə 
bağlı Dini Qurumlarla İş üzrə Dövlət 
Komitəsi və Bakı Şəhər Baş Polis 
İdarəsi arasında birgə tədbirlər həyata 
keçirilməsi ilə bağlı razılaşma da əldə 
olunub. 

Biz də, öz növbəmizdə, 
vətəndaşlarımızdan xahiş edirik ki, 
mərasimlər zamanı təmkinli dav-
ranaraq ictimai asayişin, insanların 
normal həyat şəraitinin pozulmasına 
yol verməsinlər. İnanırıq ki, belə 
də olacaq. Çünki başqa müsəlman 
ölkələrində dini radikalizmin hansı 
qanlı nəticələri törətdiyi göz qaba-
ğındadır. 

Paşa ƏMİRCANOV,  
 “Xalq qəzeti”

20 sentyabr 2018-ci il, cümə axşamı6


